
Pranagnihotra Upanishad

ప్రాణాగ్నిహోత్రోపనిషత్ 

శరీరయజ్ఞసంశుద్ధచిత్తసంజాతబోధతః    ।
మునయోయత్పదంయాన్తి తద్రామపదమాశ్రయే   ॥
ఓం సహ నావవతు ॥ సహ నౌ భునక్తు ॥ సహ వీర్యం
కరవావహై ॥ తేజస్వినావధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
హరిః ఓం ॥ అథాతః సర్వోపనిషత్సారం సంసారజ్ఞానాతీత -
మన్త్రసూక్తం  శారీరయజ్ఞం  వ్యాఖ్యాస్యామః ।యస్మిన్నేవ
పురుషః శరీరే వినాప్యగ్నిహోత్రేణ  వినాపి సాంఖ్యయోగేన
సంసారవిముక్తిర్భవతీతి । స్వేన విధినాన్నం భూమౌ నిక్షిప్య
యా ఓషధీః సోమరాజ్ఞీరితి  తిసృభిరన్నపత ఇతి ద్వాభ్యా-
మనుమన్త్రయతే  ।యాఓషధయః సోమరాజ్ఞీర్బహ్వీః  శతవిచక్షణాః ।
బృహస్పతిప్రసూతాస్తా  నో ముఞ్చత్వంహసః ॥ ౧॥
యాః ఫలినీర్యా అఫలా అపుష్పాయాశ్చ పుష్పిణీః ।
బృహస్పతిప్రసూతాస్తా  నో ముఞ్చత్వంహసః ॥౨॥
జీవలా నఘారిషాం మాతే బధ్నామోషధిమ్ ।
యాతయాయురుపాహరాదప రక్షాంసి చాతయాత్ ॥ ౩॥
అన్నపతేఽన్నస్య నో ధేహ్యనమీవస్య శుష్మిణః ।
ప్రప్రదాతారం   తారిష ఊర్జం  నో ధేహి ద్విపదే చతుష్పదే ॥ ౪॥
యదన్నమగ్నిర్బహుధా విరాద్ధి
రుద్రైః  ప్రజగ్ధం   యది వా పిశాచైః  ।

సర్వం తదీశానో అభయం కృణోతు
శివమీశానాయ స్వాహా ॥ ౫॥

అన్తశ్చరసి భూతేషు గుహాయాం విశ్వతోముఖః ।

త్వం యజ్ఞస్త్వం   బ్రహ్మా  త్వం రుద్రస్తవం   విష్ణుస్త్వం   వషట్కార
ఆపో జ్యోతీ రసోఽమృతం బ్రహ్మ  భూర్భువః సువరోంనమః ।
ఆపః పునన్తు పృథివీం పృథివీ పూతా పునాతు మామ్ ।
పునన్తు బ్రహ్మణస్పతిర్బ్రహ్మపూతా  పునాతు మామ్ ।
యదుచ్ఛిష్టమభోజ్యం  యద్వా దుశ్చరితం మమ ।
సర్వం పునన్తు మామాపోఽసతాం చ ప్రతిగ్రహం   స్వాహా ।
అమృతమస్య మృతోపస్తరణమస్యమృతం ప్రాణే  జుహోమ్యమాశిష్యాన్తోఽసి ।
ప్రాణాయ  స్వాహా । అపానాయ స్వాహా ।వ్యానాయ స్వాహా । ఉదానాయ స్వాహా ।
సమానాయ స్వాహా । ఇతి కనిష్ఠికాఙ్గుల్యాఙ్గుష్ఠేన     చ ప్రాణే  జుహోతి ।
అనామికయాపానే ।మధ్యమయా వ్యానే । సర్వాభిరుదానే । ప్రదేశిన్యా  సమానే ।
తూష్ణీమేకామేకఋషౌ  జుహోతి । ద్వే ఆహవనీయే ।
ఏకాం దక్షిణాగ్నౌ । ఏకాం గార్హపత్యే  । ఏకాం సర్వప్రాయశ్చిత్తీయే  ॥
అథాపిధానమస్యమృతత్వాయోపస్పృశ్య పునరాదాయ పునరుపస్పృశేత్ ।
స తే ప్రాణా  వాఽఽపో గృహీత్వా హృదయమన్వాలభ్య జపేత్ ।
ప్రాణో  అగ్నిః పరమాత్మా పఞ్చవాయుభిరావృతః ।
అభయం సర్వభూతేభ్యో న మే భీతిః కదాచన ॥ ౧॥
ఇతి ప్రథమః  ఖణ్డః  ॥ ౧॥
విశ్వోఽసి వైశ్వానరో  విశ్వరూపం త్వయా ధార్యతే
జాయమానమ్ । విశ్వం త్వాహుతథః సర్వా యత్ర
బ్రహ్మాఽమృతోఽసి  ।మహానవోఽయం పురుషో
యోఽఙ్గుష్ఠాగ్రే   ప్రతిష్ఠితః   । తమద్భిః పరిషిఞ్చామి
సోఽస్యాన్తే అమృతాయ చ । అనావిత్యేష బాహ్యాత్మా
ధ్యాయేతాగ్నిహోత్రం  జోహోమీతి । సర్వేషామేవ సూనుర్భవతి ।
అస్య యజ్ఞపరివృతా  ఆహుతీర్హోమయతి  । స్వశరీరే యజ్ఞం
పరివర్తయామీతి । చత్వారోఽగ్నయస్తే కింభాగధేయాః ।
తత్రసూర్యోఽగ్నిర్నామ  సూర్యమణ్డలాకృతిః  సహస్రరశ్మి -
పరివృత ఏకఋషిర్భూత్వామూర్ధని  తిష్ఠతి  ।యస్మాదుక్తో
దర్శనాగ్నిర్నామ చతురాకృతిరాహవనీయోభూత్వా ముఖే తిష్ఠతి  ।
శారీరోగ్నిర్నామ జరాప్రణుదా  హవిరవస్కన్దతి  । అర్ధచన్ద్రాకృతి  -
ర్దక్షిణాగ్నిర్భూత్వా  హృదయే తిష్ఠతి  తత్ర కోష్ఠాగ్నిరితి  ।
కోష్ఠాగ్నిర్నామాశితపీతలీఢఖాదితాని  సమ్యగ్వ్యష్ట్యాం

శ్రపయిత్వా  గార్హపత్యో  భూత్వా నాభ్యాం తిష్ఠతి  ।
ప్రాయశ్చిత్తయస్త్వధస్తాత్తిర్యక్   తిస్రో హిమాంశుప్రభాభిః
ప్రజననకర్మా  ॥
ఇతి ద్వితీయః ఖణ్డః  ॥౨॥
అస్య శరీరయజ్ఞస్య యూపరశనాశోభితస్య
కో యజమానః । కా పత్నీ । కే ఋత్విజః । కే సదస్యాః ।
కాని యజ్ఞపాత్రాణి   । కాని హవీంషి । కా వేదిః ।
కోత్తరవేదిః । కో ద్రోణకలశః  । కో రథః । కః పశుః ।
కోఽధ్వర్యుః । కోహోతా । కో బ్రాహ్మణాచ్ఛంసీ  ।
కః ప్రతిప్రస్థాతా    । కః ప్రస్తోతా  । కో మైత్రావరుణః   ।
క ఉద్గాతా  । కా ధారాపోతా । కే దర్భాః । కః స్రువః  ।
కాజ్యస్థాలీ  । కావాఘారౌ । కావాజ్యభాగౌ । కేఽత్ర
యాజాః । కే అనుయాజాః । కేడా । కః సూక్తవాకః ।
కః శంయోర్వాకః । కా హింసా । కే పత్నీసంయాజాః ।
కోయూపః । కా రశనా । కా ఇష్టయః  । కా దక్షిణా ।
కిమవభృతమితి ॥
ఇతి తృతీయః ఖణ్డః  ॥ ౩॥
అస్య శారీరయజ్ఞస్య యూపరశనాశోభితస్యాత్మా యజమానః ।
బుద్ధిః  పత్నీ । వేదా మహర్త్విజః । అహఙ్కారోఽధ్వర్యుః । చిత్తం
హోతా ।ప్రాణో  బ్రాహ్మణచ్ఛంసీ  । అపానః ప్రతిప్రస్థాతా    ।
వ్యానః ప్రస్తోతా  । ఉదాన ఉద్గాతా  । సమానో మైత్రవరుణః   ।
శరీరం వేదిః ।నాసికోత్తరవేదిః ।మూర్ధా ద్రోణకలశః  ।
పాదో రథః । దక్షిణహస్తః స్రువః  । సవ్యహస్త ఆజ్యస్థాలీ  ।
శ్రోత్రే  ఆఘారౌ । చక్షుషీ ఆజ్యభాగౌ । గ్రీవా  ధారాపోతా ।
తన్మాత్రాణి  సదస్యాః ।మహాభూతాని ప్రయాజాః  ।భూతాని
గుణా అనుయాజాః । జిహ్వేడా । దన్తోష్ఠౌ సూక్తవాకః ।తాలుః
శంయోర్వాకః । స్మృతిర్దయా  క్షాన్తిరహింసా పత్నీసంయాజాః ।
ఓఙ్కారోయూపః । ఆశా రశనా ।మనో రథః । కామః పశుః ।
కేశా దర్భాః ।బుద్ధీన్ద్రియాణి   యజ్ఞపాత్రాణి   । కర్మేన్ద్రియాణి
హవీంషి । అహింసా ఇష్టయః  ।త్యాగో దక్షిణా । అవభృతం

మరణాత్ । సర్వా హ్యస్మిన్దేవతాః  శరీరేఽధిసమాహితాః ।
వారాణస్యాం మృతో వాపి ఇదం వా బ్రహ్మ  యః పఠేత్ । ఏకేన
జన్మనా జన్తుర్మోక్షం చ ప్రాప్నుయాదితి  మోక్షం చ
ప్రాప్నుయాదిత్యుపనిషత్  ॥ ౩॥
ఓం సహ నావవతు ॥ సహ నౌ భునక్తు ॥ సహ వీర్యం కరవావహై ॥
తేజస్వినావధీతమస్తు మా విద్విషావహై ॥
ఓం శాన్తిః శాన్తిః శాన్తిః ॥
హరిః ఓం తత్సత్ ॥
ఇతి ప్రాణాగ్నిహోత్రోపనిషత్సమాప్తా   ॥

